
Cyflwyniad


Yn y canllaw adolygu hwn mae nifer o nodweddion a fydd yn eich helpu i adolygu, a hefyd yn eich helpu i ateb y cwestiynau yn yr arholiad.

Cysyniadau allweddol


Ym mhob uned y byddwch chi’n ei hastudio, bydd o leiaf wyth cysyniad allweddol y mae’n rhaid i chi eu gwybod. Bydd cwestiwn cyntaf pob uned yn gofyn i chi am ddiffiniad o gysyniad allweddol. Mae diffiniadau cywir yn ennill 2 farc. Hefyd mae’n bwysig defnyddio’r cysyniadau allweddol mewn cwestiynau math (b), (c) a (ch) oherwydd bydd marciau yn cael eu rhoi am ddefnyddio iaith grefyddol ac arbenigol.

Egluro cysyniad allweddol


Fel mae’r teitl yn ei ddweud, mae’r cysyniad yn allweddol (yn greiddiol) i ddeall y grefydd neu’r mater. Yn ogystal â gallu dweud beth yw ystyr y cysyniad, mae’n bwysig eich bod yn dangos dealltwriaeth o pam a sut mae’r cysyniad hwnnw’n greiddiol i’r grefydd neu i’r mater. Mae’r wybodaeth hon yn arbennig o bwysig ar gyfer cwestiynau math (b), (c) a (ch).


[image: ]





Yn eich ateb, mae’n bwysig eich bod yn gallu esbonio pam mae gan bobl o’r un grefydd safbwyntiau a chredoau gwahanol.

Gweithgaredd


Mae gweithgareddau i chi eu cwblhau drwy’r llyfr mewn blychau glas fel hwn.

Ychydig iawn o amser fydd gennych chi yn eich arholiad i ateb rhai o’r cwestiynau. Mae’n bwysig eich bod yn gallu adalw ffeithiau pwysig yn gyflym. Ble bynnag y gwelwch chi’r logo pum bys, mae’n golygu mai dyma bump pwynt pwysig y mater hwnnw.


Cyn i chi adolygu’r cynnwys, mae’n bwysig eich bod yn gwybod ac yn deall sut mae marciau’n cael eu rhoi. Fel y gwelwch chi o’r gridiau marcio ar dudalennau 90–93, mae’r marciau’n cael eu rhoi am fwy na gwybod ffeithiau’n unig. Ar gyfer rhai cwestiynau bydd angen i chi allu esbonio, gwneud cysylltiadau, cyfiawnhau, a rhoi safbwyntiau gwahanol. Ym mhob cwestiwn mae angen i chi ddefnyddio iaith grefyddol ac arbenigol. Bydd y cyngor a’r cwestiynau enghreifftiol yn eich helpu i ddatblygu’r sgiliau pwysig hyn.

Cyngor


Mae cyngor wedi ei gynnwys drwy bob uned i’ch helpu chi i ddeall sut mae marciau’n cael eu rhoi (a’u colli). Nid dim ond eich gwybodaeth chi fydd yn eich helpu i lwyddo yn yr arholiad. Mae’r ffordd y byddwch chi’n ateb y cwestiynau yn bwysig hefyd.

Mae’r symbol hwn yn dangos pwynt pwysig iawn i’w gofio.





Cristnogaeth


Y darlun mawr


Dyma grynodeb o’r cwestiynau allweddol ar gyfer yr astudiaeth hon o Gristnogaeth:





•  Beth yw natur Duw?



•  Beth yw’r dehongliadau gwahanol o’r creu?



•  Beth yw natur dynoliaeth?



•  Beth yw’r Drindod?



•  Beth yw’r credoau am Ymgnawdoliad Iesu?



•  Pam mae croeshoeliad, esgyniad ac atgyfodiad Iesu’n bwysig?



•  Pa mor bwysig yw’r Iawn ac iachawdwriaeth i Gristnogion?



•  Sut mae penderfyniadau moesegol yn cael eu gwneud, a beth yw rôl y gorchymyn dwyfol?



•  Beth oedd dysgeidiaethau Iesu am foesoldeb?



•  Beth yw ystyr cariad, agapé, maddeuant a thrysorau ar y ddaear neu yn y nefoedd?



•  Pam mae amrywiaeth mewn Cristnogaeth?



•  Beth yw rôl yr eglwys neu’r capel Cristnogol yn y gymuned leol?



•  Beth yw’r gwahanol fathau o weddïo, a pham mae gweddïo’n bwysig?



•  Pa grwpiau sy’n gweithio dros gyfiawnder cymdeithasol, cymodi a deialog Gristnogol rhwng crefyddau?



•  Pam mae erlid Cristnogion yn digwydd yn y byd modern?

Cyngor


Mae’r cwestiwn cyntaf (am ddau farc) ym mhob thema’n gofyn am ddiffiniad o gysyniad. Hefyd bydd disgwyl i chi ddefnyddio’r cysyniadau mewn atebion i gwestiynau eraill, i ddangos eich bod yn eu gwybod ac yn eu deall. Mae’r cysyniadau’n datgloi’r themâu yn yr astudiaeth o Gristnogaeth, gan helpu i esbonio dysgeidiaethau ac arferion crefyddol, a hefyd y safbwyntiau a’r farn amrywiol a all fod gan gredinwyr o fewn Cristnogaeth.

Cysyniadau allweddol


Hollalluog yw natur hollbwerus ac anghyfyngedig Duw


Hollgariadus yw’r cyflwr o garu popeth a bod yn gwbl dda – nodwedd sy’n aml yn cael ei phriodoli i Dduw.


Hollwybodus yw natur Duw sy’n gwybod popeth.


Y Drindod yw tri pherson Duw: Tad, Mab ac Ysbryd Glân.


Yr Ysbryd Glân yw un o dri pherson y Drindod Sanctaidd. Addawodd Iesu i’r Apostolion y byddai’n anfon yr Ysbryd Glân ar ôl ei groeshoeliad a’i atgyfodiad. Mae Cristnogion yn credu bod yr Ysbryd Glân yn bresennol, a hynny ar ffurf grym Duw ar waith yn y byd.


Ymgnawdoliad (ystyr: ‘y Gair yn gnawd’) yw’r gred Gristnogol bod Duw wedi dod yn ddyn ym mherson Iesu, yn gwbl ddynol ac yn gwbl ddwyfol.


Y Meseia (ystyr: ‘yr un sydd wedi’i eneinio’) yw’r un sydd wedi’i anfon gan Dduw i achub y ddynoliaeth, yn ôl Cristnogion. Mae Cristnogion yn credu mai Iesu yw’r person hwn.


Atgyfodiad yw’r gred bod Iesu wedi codi o farw´n fyw ar y trydydd dydd ar ôl iddo gael ei groeshoelio, a thrwy hynny ei fod wedi trechu marwolaeth. Mae’n cael ei goﬁo bob blwyddyn ar Sul y Pasg.


Yr Iawn yw’r gred bod marwolaeth ac atgyfodiad Iesu wedi cau’r rhwyg rhwng dynoliaeth a Duw, a thrwy hynny agor y ffordd i Dduw a phobl fod ‘fel un’ eto.


Damcaniaeth gorchymyn dwyfol yw’r gred bod rhywbeth yn gywir oherwydd bod Duw yn ei orchymyn.


Agapé yw cariad anhunanol, aberthol, diamod. Mae Cristnogaeth yn ystyried mai agapé yw´r math uchaf o gariad. Mae aberth Iesu ar y groes i achub dynoliaeth, a dysgeidiaethau megis ‘Câr dy gymydog’, yn enghreifftiau o’r cariad hwn.


Deialog rhwng crefyddau yw pan fydd cymunedau a grwpiau ffydd gwahanol yn dod ynghyd er mwyn deall ei gilydd yn well a gwasanaethu’r gymuned ehangach. Maen nhw’n parchu ei gilydd ac mae hyn yn eu galluogi i fyw’n heddychlon ochr yn ochr, er gwaetha’r gwahaniaethau o ran credoau a ffordd o fyw.

Credoau ac arferion


Mae eich astudiaeth o Gristnogaeth wedi’i rhannu’n ddau faes:





•  Credoau:







    •  Duw


    •  Iesu fel Duw Ymgnawdoledig








•  Arferion:







    •  Moesoldeb


    •  Yr Eglwys.





Mae gwahaniaethau’n bwysig

Wrth astudio, bydd disgwyl i chi ddysgu am y dehongliadau, yr agweddau a’r arferion gwahanol sydd gan rai o draddodiadau amrywiol Cristnogaeth, fel yr Eglwys Anglicanaidd, yr Eglwys Gatholig, yr Eglwys yng Nghymru a’r eglwysi anghydffurfiol. Bydd y tabl isod yn eich helpu chi i gofio pam mae pobl sy’n dilyn yr un grefydd, o bosibl, yn arddel safbwyntiau ac arferion gwahanol.






	Sefyllfa

	Mae rhai sefyllfaoedd, fel pwysigrwydd achub bywyd, yn bwysig i bob Cristion, ond bydd ystyriaethau gwahanol ar gyfer rhai sefyllfaoedd eraill (e.e. natur nefoedd ac uffern).






	Dysgeidiaethau

	Y Beibl fyddai ffynhonnell y dysgeidiaethau creiddiol y byddai Cristnogion yn ei hystyried. Mae rhai Cristnogion yn credu mai Gair ysbrydoledig Duw ydyw, ond mae’r rhan fwyaf yn credu iddo gael ei ddatguddio gan Dduw fel ffynhonnell awdurdod i helpu pobl i fyw eu bywydau fel Cristnogion. Mae esiampl a dysgeidiaeth Iesu, fel cawson nhw eu cofnodi yn yr Efengylau, ac fel y mae llyfrau eraill yn y Testament Newydd yn cyfeirio atyn nhw, yn ffynhonnell awdurdod arall i Gristnogion.






	Awdurdod

	Yn ogystal â’r Beibl, byddai llawer o Gristnogion hefyd yn ystyried ffynonellau awdurdod eraill, fel gweinidogion neu offeiriaid, dysgeidiaeth yr Eglwys, yr Ysbryd Glân a chydwybod yr unigolyn.






	Dehongliad

	Mae rhai Cristnogion yn credu bod y Beibl yn llythrennol wir. Mae llawer o rai eraill yn credu ei bod yn bwysig ystyried dysgeidiaeth y Beibl yng ngyd-destun y gymdeithas gyfoes.






	Rheswm

	Mae’r rhan fwyaf o Gristnogion yn cytuno bod Duw wedi rhoi ewyllys rydd i bobl ddewis dilyn esiampl a dywediadau Iesu. Mae credinwyr yn credu bod darllen y Beibl, gweddïo ac addoli’n rheolaidd yn eu helpu i ddilyn ffordd Iesu ac i wneud y penderfyniadau a’r gweithredoedd cywir.

Cyngor


Gan fod llawer o wahanol gredoau, dysgeidiaethau ac arferion mewn Cristnogaeth, mae’n bwysig eich bod chi’n dangos eich bod yn deall yr amrywiaeth hon. Wrth ateb cwestiynau, defnyddiwch ymadroddion sy’n dangos hyn, er enghraifft, ‘yn aml mae llawer o Gristnogion Catholig…’ neu ‘efallai byddai rhai o’r Eglwys yng Nghymru yn…’.

Credoau: Duw



Credoau a dysgeidiaethau Cristnogol am Dduw


Yn y maes astudio hwn byddwch chi’n ystyried credoau a dysgeidiaethau am natur Duw.


Mae gan Gristnogaeth nifer o gredoau a dysgeidiaethau am natur Duw. Un o’r pethau cyntaf y mae Cristnogion yn ei ddweud am Dduw yw mai Ef yw creawdwr popeth sydd, ac iddo ddod â’r cyfan i fodolaeth o ddim byd. O ganlyniad, maen nhw hefyd yn ei ddisgrifio’n aml fel Cynhaliwr y byd gan ei fod Ef yn cadw popeth i fynd. Nid creu’r byd yn unig ac yna gadael llonydd iddo wnaeth Ef. Mae Cristnogion yn dweud bod ganddo nodweddion eraill, fel bod ‘yn hollalluog’, ‘yn hollgariadus’ ac ‘yn hollwybodus’.




[image: ]


Mae hanes y creu yn y Beibl (Genesis 1) a hanes y plâu (Exodus 7–11) yn adlewyrchu’r gred bod Duw yn hollalluog ac yn rheoli natur. Mae Cristnogion yn aml yn gweddïo i ofyn i Dduw weithredu.

Mae’r Salmau (Salmau 86:15) ac Efengyl Ioan (Ioan 3:16) yn dangos y gred bod Duw yn hollgariadus ac yn dda. Mae Cristnogion yn credu bod cariad Duw yn cael ei ddangos wrth anfon Iesu i’r ddaear fel y gallai pobl gael bywyd tragwyddol.

Mae Cristnogion yn credu bod Duw mor wybodus fel Ei fod yn gwybod am bopeth a does dim modd cuddio dim oddi wrtho Ef. Mae hyn yn gallu cysuro pobl, yn hytrach na’u bygwth, yn enwedig pan mae hyn wedi’i gysylltu â’r gred yn natur hollgariadus Duw.

Cysyniadau allweddol


Hollalluog yw natur hollbwerus ac anghyfyngedig Duw.


Hollgariadus yw’r cyflwr o garu popeth a bod yn gwbl dda – nodwedd sy’n aml yn cael ei phriodoli i Dduw.


Hollwybodus yw natur Duw sy’n gwybod popeth.

Gweithgaredd


Natur Duw


Cysylltwch y diffiniadau sy’n crynhoi (a i dd) yn y diagram â’r nodweddion priodol (1 i 6) y mae Cristnogion yn eu defnyddio i ddisgrifio Duw.

Credoau a dysgeidiaethau Cristnogol am y creu


Yn y maes astudio hwn byddwch chi’n ystyried gwahanol safbwyntiau Cristnogol am natur a rôl bodau dynol, a’r dehongliadau llythrennol a rhyddfrydol o stori’r creu (Genesis 1–3).

Mae hanes y creu yn cael ei adrodd ddwywaith yn Genesis:





•  Daeth Duw â rhywbeth i fodolaeth o ddim byd; nid gwneud rhywbeth allan o’r hyn a oedd yno’n barod wnaeth Duw.



•  Creodd Duw fodau dynol ar ei ddelw ei hun.



•  Rôl bodau dynol, fel stiwardiaid Duw, yw bod ag awdurdod (cyfrifoldeb) dros y byd a’i greaduriaid.



•  Roedd popeth a gafodd ei greu yn dda yn wreiddiol.



•  Mae dehongliadau llythrennol a rhyddfrydol (heb fod yn llythrennol) o’r hanes o fewn Cristnogaeth.









	Dehongliadau Cristnogol gwahanol o stori’r creu yn Genesis 1







	Safbwyntiau llythrenolwyr

	Safbwyntiau creadaethwyr daear hen

	Safbwyntiau rhyddfrydol






	Digwyddodd prif bwyntiau’r stori mewn gwirionedd fel maen nhw’n cael eu disgrifio – yn llythrennol:




•  Symudodd Ysbryd Duw ar draws y dyfroedd.



•  Bu chwe diwrnod o 24 awr pan fu Duw yn creu.



•  Cafodd Adda ei ffurfio o lwch y ddaear.



•  Cafodd Efa ei ffurfio o asen Adda.





	Mae prif bwyntiau’r stori’n wir yn y bôn, ond maen nhw’n gwahaniaethu o ran eu safbwynt am ‘ddyddiau’ y creu:




•  Bydden nhw’n dweud bod chwe ‘chyfnod’ eglur o Greu, sy’n llawer hirach na diwrnodau 24 awr.





(Dyma’r ‘creadaethwyr dydd yn oes ‘.)



	Dydy manylion y stori ddim yn bwysig, ond roedd yn ymdrech cyn yr oes wyddonol i esbonio tarddiad y bydysawd. Yr hyn sy’n bwysig yw bod y stori’n dangos y credoau canlynol:




•  Duw a greodd y bydysawd.



•  Mae pob agwedd yn dibynnu arno Ef am ei bodolaeth.



•  Y ddynoliaeth yw uchafbwynt ei greadigaeth.










	Mae’r rhai sy’n credu hyn yn gweld bod gwrthdaro rhwng gwyddoniaeth a chrefydd, ac maen nhw’n argyhoeddedig bod y Beibl yn wir yn llythrennol ac yn uniongyrchol.

	Mae’r bobl sy’n derbyn y safbwynt hwn yn gweld bod llai o wrthdaro rhwng damcaniaethau gwyddonol a chrefydd, ac maen nhw’n gallu gweld sut mae’r ddau’n cydblethu i roi darlun llawn o fywyd ac o’r ddaear.

	Does gan y bobl sy’n credu hyn ddim problem o ran derbyn esboniadau gwyddonol o’r byd a chydnabod hanesion y Beibl fel hanesion cyn yr oes wyddonol.











	Dehongliadau Cristnogol gwahanol o stori’r creu yn Genesis 2 a 3







	Mae’r hanes yn Genesis 2 a 3 yn sôn llai am y bydysawd a mwy am greu’r ddynoliaeth ac am y berthynas â Duw. Mae’n trafod yr agweddau canlynol:




•  creu’r bodau dynol cyntaf



•  y bodau dynol cyntaf yn cael eu temtio i anufuddhau i Dduw



•  cwymp bodau dynol o fod yn agos at Dduw.










	Mae llythrenolwyr:




•  yn gwrthod y syniad bod ‘fersiynau’ gwahanol o’r creu. Maen nhw’n gweld un stori barhaus sy’n fwy neu’n llai manwl



•  yn tueddu i bwysleisio natur bechadurus bodau dynol ers y cwymp. Byddai rhai hyd yn oed yn dweud ei bod hi’n amhosibl i bobl beidio â phechu.





	Mae’r rhyddfrydwyr:




•  yn credu nad yw stori Adda ac Efa yn llythrennol



•  yn derbyn datblygiad rhywogaethau drwy ddetholiad naturiol ac esblygiad – proses a ddechreuodd Duw (weithiau cyfeirir at hyn fel ‘esblygiad theistig’)



•  yn tueddu i bwysleisio pa mor agos yw bodau dynol at Dduw, a’u gallu i garu ac i wneud daioni, yn hytrach na’u bod nhw’n gallu pechu.










	Mae’r ddau safbwynt yn cytuno:




•  bod Duw yng nghanol y Greadigaeth



•  mai Duw yw ffynhonnell popeth byw



•  bod y bydysawd wedi’i greu a phopeth ynddo yn dibynnu ar Dduw er mwyn parhau i fodoli.

Gweithgaredd


Gwneud cysylltiadau


Bydd gan y credoau a’r dysgeidiaethau am y creu a natur Duw mewn Cristnogaeth lawer o gysylltiadau â’r ddwy thema athronyddol y mae’n rhaid i chi eu hastudio. Gan ddefnyddio’r wybodaeth am y creu ac am Dduw, llenwch y tabl. Cofiwch y gallai rhai agweddau ymddangos mewn mwy nag un thema.






	Dysgeidiaethau Cristnogol

	Themâu Athronyddol






	 

	Dylai pob bywyd dynol fod ag urddas






	 

	Cyfrifoldeb dros wneud penderfyniadau moesol






	 

	Cyfrifoldeb dros ofalu am yr amgylchedd






	 

	Trafodaethau am erthylu






	 

	Agweddau at heddwch a gwrthdaro






	 

	Ymatebion at ddrygioni a dioddefaint

Gweithgaredd


Safbwyntiau gwahanol ar y creu


Edrychwch ar y tabl o safbwyntiau Cristnogol gwahanol am stori’r creu, Genesis (tudalen 8) a llenwch ddiagram Venn ar gyfer y llythrenolwyr, y rhyddfrydwyr a’r pwyntiau cyffredin y mae’r ddau’n eu rhannu. Darllenwch y Cyngor ar y dde ac yna esboniwch pam mae llythrenolwyr Cristnogol yn llythrenolwyr a pham mae gan y rhyddfrydwyr eu dehongliad eu hunain.

Cyngor


Dehongliadau gwahanol


Byddwch yn ymwybodol bob amser fod gwahanol ddehongliadau am agweddau ar gred mewn traddodiad crefyddol. Gwnewch yn siŵr eich bod yn dangos yn glir eich bod yn deall pam mae gwahanol ddehongliadau.

Credoau a dysgeidiaethau Cristnogol am natur dynoliaeth


Yn y maes astudio hwn byddwch chi’n edrych ar y credoau a’r dysgeidiaethau am natur dynoliaeth, yn enwedig sut maen nhw’n cael eu disgrifio yn llyfr Genesis. Yn stori’r creu (Genesis penodau 1–3) mae dysgeidiaethau eglur am natur bodau dynol fel cawson nhw eu creu gan Dduw.






	Genesis 1:26–28

	Genesis 2:15–17






	Dywedodd Duw, ‘Gwnawn ddyn ar ein delw, yn ôl ein llun ni, i lywodraethu ar bysgod y môr, ar adar yr awyr, ar yr anifeiliaid gwyllt, ar yr holl ddaear, ac ar bopeth sy’n ymlusgo ar y ddaear.’

	Cymerodd yr Arglwydd Dduw y dyn a’i osod yng ngardd Eden, i’w thrin a’i chadw.






	Felly creodd Duw ddyn ar ei ddelw ei hun; ar ddelw Duw y creodd ef; yn wryw ac yn fenyw y creodd hwy.

	Rhoddodd yr Arglwydd Dduw orchymyn i’r dyn, a dweud, ‘Cei fwyta’n rhydd o bob coeden yn yr ardd,






	Bendithiodd Duw hwy a dweud, ‘Byddwch ffrwythlon ac amlhewch, llanwch y ddaear a darostyngwch hi; llywodraethwch ar bysgod y môr, ar adar yr awyr, ac ar bopeth byw sy’n ymlusgo ar y ddaear.’

	ond ni chei fwyta o bren gwybodaeth da a drwg, oherwydd y dydd y bwytei ohono ef, byddi’n sicr o farw.’






	Genesis 2:19–20

	Genesis 3:17–19






	Felly fe luniodd yr Arglwydd Dduw o’r ddaear yr holl fwystfilod gwyllt a holl adar yr awyr, a daeth â hwy at y dyn i weld pa enw a roddai arnynt; a pha enw bynnag a roes y dyn ar unrhyw greadur, dyna fu ei enw.

	Dywedodd (yr Arglwydd Dduw) wrth Adda: ‘Am iti wrando ar lais dy wraig, a bwyta o’r pren y gorchmynnais i ti beidio â bwyta ohono, melltigedig yw’r ddaear o’th achos; trwy lafur y bwytei ohoni holl ddyddiau dy fywyd.






	Rhoes y dyn enw ar yr holl anifeiliaid, ar adar yr awyr, ac ar yr holl fwystfilod gwyllt…

	Bydd yn rhoi iti ddrain ac ysgall, a byddi’n bwyta llysiau gwyllt.






	 

	Trwy chwys dy wyneb y byddi’n bwyta bara hyd oni ddychweli i’r pridd, oherwydd ohono y’th gymerwyd; llwch wyt ti, ac i’r llwch y dychweli.’






	Genesis 3:22–23

	 






	Yna dywedodd yr Arglwydd Dduw, ‘Edrychwch, y mae’r dyn fel un ohonom ni, yn gwybod da a drwg. Yn awr, rhaid iddo beidio ag estyn ei law a chymryd hefyd o bren y bywyd, a bwyta, a byw hyd byth.’

	 






	Am hynny anfonodd yr Arglwydd Dduw ef allan o ardd Eden, i drin y tir y cymerwyd ef ohono.

Gweithgaredd


Credoau Cristnogol am natur dynoliaeth





1  Edrychwch ar y geiriau yn y tabl sy’n disgrifio agweddau ar gredoau Cristnogol am natur dynoliaeth. Cysylltwch nhw â’r dyfyniadau o Genesis yn y tabl isod drwy ysgrifennu ymadrodd o’r dyfyniad sy’n amlygu’r nodwedd.









	Nodwedd ar y ddynoliaeth

	Cysylltiad â dyfyniad Genesis






	Ar ddelw Duw

	 






	Enaid

	 






	Moesol

	 






	Ewyllys rydd

	 






	Rhesymegol

	 






	Creadigol

	 






	Syrthiedig

	 










2  Nawr edrychwch ar y geiriau neu’r ymadroddion yn y tabl isod. Penderfynwch pa nodwedd ar y ddynoliaeth sy’n gysylltiedig â nhw.









	(a) gallu dynol i ffurfio perthnasoedd cymhleth

	(b) rhannu rhai o briodoleddau a nodweddion Duw

	(c) rhywbeth sy’n anweledig ac yn ysbrydol






	(ch) bod â synnwyr unigryw o dda a drwg

	(d) bod yn gyfrifol am eich gweithredoedd eich hunan

	(dd) gwneud dewisiadau personol






	(e) atgyfodiad y corff ar ôl marwolaeth

	(f) mae dimensiwn ysbrydol yn perthyn i berthnasoedd dynol

	(ff) rhannu gallu Duw i ddeall, i feddwl, i gynllunio ac i gofio






	(g) tueddu i anufuddhau i Dduw

	(ng) gallu creu pethau allan o ddeunyddiau

	(h) mae’r bydysawd fel hyn oherwydd i Dduw ei greu i fod felly






	(i) cael gwobr am gredu yn Nuw ac am wneud y peth cywir

	(j) gadael y corff ar ôl marwolaeth

	(l) rôl a swyddogaeth bodau dynol yn y byd






	(ll) defnyddio pethau at bwrpasau eraill a darganfod syniadau newydd

	(m) gallu defnyddio rheswm a barn wrth wneud penderfyniadau

	(n) bod ar wahân oddi wrth Dduw, ond yn gallu cael eu hachub

Credoau a dysgeidiaethau Cristnogol am y Drindod


Yn y maes astudio hwn byddwch chi’n edrych ar y credoau a’r dysgeidiaethau am y Drindod – tair agwedd ar yr un Duw. Mae cyfeiriadau penodol yn y Beibl sy’n gysylltiedig â’r tair agwedd ar Dduw, a dylech chi fod yn gyfarwydd â’r rhain ac yn gallu cyfeirio atyn nhw yn eich atebion arholiad.

Cysyniad allweddol


Y Drindod yw tri pherson Duw: Tad, Mab ac Ysbryd Glân.

Mae Cristnogion yn credu mai un gwir Dduw sydd a’i fod Ef yn Un, er Ei fod yn cael ei ddeall fel tri ‘pherson’, ‘sy’n cael ei brofi’ mewn ffyrdd gwahanol:





•  Duw, fel Tad



•  Duw, fel y Mab (Iesu)



•  Duw, fel presenoldeb a grym yr Ysbryd Glân.

	BBeth yw’r Drindod?

	


•  I Gristnogion, mae Duw yn dri yn un - tri pherson gwahanol ond yn hollol unedig fel un.



•  Mae’n ddirgelwch, ond eto i Gristnogion mae’n athrawiaeth ffydd hanfodol.









	
Beth mae Cristnogion yn ei gredu am y Drindod?

	


•  Yn Nameg y Mab Afradlon a adroddodd Iesu (Luc 15:11–32), mae Cristnogion yn credu bod model o ystyr gwirioneddol Duw fel Tad: un sy’n caru Ei blant yn ddiamod.



•  Yn Ioan 1:1–3 a 14, mae Cristnogion yn gweld arwydd clir bod Iesu, drwy gael ei alw’n ‘Fab Duw’ yn Dduw yn y gorffennol ac yn y presennol. Roedd Iesu yno gyda Duw y Tad cyn dechrau amser; roedd yno gyda’r Tad wrth greu popeth oedd yn bodoli; ond hefyd ‘daeth yn gnawd’ – dod fel bod dynol – er mwyn i fodau dynol wybod rhagor am Dduw.



•  I Gristnogion, nid Duw y Mab (Iesu) yw Duw y Tad, ac nid yr Ysbryd Glân yw’r Mab. Mae pob un yn ‘berson’ gwahanol, a Duw yw’r tri gyda’i gilydd yn un.

